16 September 2007

Vyftiende Sondag in Koninkrykstyd

liturgiese voorstel

Fokusteks: 

Jeremia 4:11, 12, 22–28

Ander tekste:  

Psalm 51:1-10; 1 Timoteus 1:12-17; Lukas 15:1-10 

Ander RCL tekste: 

Psalm 14;  Eksodus 32:7-14

Inleiding

Die gloeiende sirokkowind wat in Israel vanuit die noorde waai, word in Jeremia as beeld van God se oordeel gebruik oor die ontrou van die volk wat Godveragtend, moedswillig en aanhoudend die verkeerde doen. Wat oorbly wanneer die oordeel uitgewoed het, is ’n verwoeste, onbewoonbare land (4:23-26) waarin die orde van die skepping verword tot die chaos van die oerbegin (vgl Gen 1:1). Oor hierdie kosmiese begrafnis moet die hele aarde treur (4:28). Hier is nie sprake van opbou en herstel nie, net van afbreek tot op die grond (vgl 1:10). Hier is geen missionêre hoop meer oor nie. In hulle dwaasheid het hulle alles vernietig wat God gegee het (sien Ps 14). Hier is net plek vir grondige skuldbelydenis (Ps 51). In die besef van hulle uiterste en diepste verlorenheid mag hulle tog die opsoekende liefde van die goeie Herder ervaar (Luk 15:1-10). Dit is die betroubare woord wat ons in die evangelie hoor, die woord van onbegryplike genade (1 Tim 1:12-17).

Die liturgie moet hierdie storielyn volg. 

Diensorde

God versamel ons voor Hom

Gee ‘n kort samevatting van bostaande storielyn.

Votum

Voorganger: 
Te midde van die vloedgolf van goddeloosheid en onreg in die wêreld en dikwels ook in die kerk kan ons  getuig: dit is ‘n betroubare woord en kan sonder voorbehoud aanvaar word. Christus Jesus het in die wêreld gekom om sondaars te verlos.

Gemeente: 
. . . van hulle is ek die grootste.

Voorganger:
Aan Hom wat vir ewig Koning is, die onverganklike, onsienlike, enigste God, kom toe die eer en die heerlikheid tot in alle ewigheid!   

Gemeente: 
Amen  (1 Tim 1:15-17).
Seëngroet

Ons Here oorlaai ons met sy genade en met geloof en liefde wat ons deel is in Christus Jesus (1 Tim 1:14). 

Verootmoediging 

Voorganger:
Van die hemel af kyk die Here die mense deur om te sien of daar één is wat na die wil van God vra (Ps 14:2).

Stilte 

Voorganger: 
Wees ons genadig, o God, in u troue liefde, wis ons oortredinge uit in u groot barmhartigheid!

Gemeente: 
Was my skoon van my skuld, reinig my van my sonde! 


Ja, my oortredings ken ek en van my sonde bly ek altyd bewus (Ps 51:3-5).

Vryspraak

Al het ons God  so dikwels belaster, self vervolg en beledig . . . is God ons genadig omdat ons in ons ongeloof nie geweet het wat ons doen nie (1 Tim 1:13).

Lofliedere

Lied 159 “God is hier teenwoordig”; NSG 343 of Lied 510 “Genade onbeskryflik groot”;  NSG 241 of Lied 241 “Troue Here van my lewe”; NSG 255

Toewyding

As jy jou wil bekeer, moet jy jou tot God bekeer . . . 

Wanneer jy ‘n eed aflê en sê: “So seker as die Here leef,” moet dit in waarheid wees, moet jy reg laat geskied en reg doen. Dan sal die nasies hulle seën van die Here verwag en in Hom roem (Jer 4:1, 2).

Intersessiegebed

As gelowiges en as kerk wat hulle waaragtig tot God bekeer het, kan ons nou ook bid vir die seën van die Here op ‘n gebroke en dikwels sondige wêreld vol geweld maar ook vol seerkry.

Doop

In die doop/doopherinnering word die gemeente daaraan herinner dat dit ‘n doop is tot bekering (Hand 2:38) en tot gehoorsame dissipelskap (Matt 28:19-20).

DIENS VAN DIE WOORD

Gebed by die opening van die Woord

Lied 255 “Woord van God, Woord van die Lewe”; NSG 334

Skriflesing(e)

Prediking

Antwoord 

Lied 514 “Ek weet vir seker”; NSG 288

DIENS VAN DIE TAFEL

Geloofsbelydenis

Instelling

Nagmaal as die teken van God se genadige en opsoekende liefde (Luk 15:1-10). 

Offergawes 

Iemand wat vergifnis ontvang het, sê in Psalm 51:

‘n Offer vra U nie
 . . .
 Die offer wat U wil hê, o God, is verootmoediging.

 U sal ‘n hart vol ootmoed en berou nie minag nie, o God.  


UITSENDING


Toewydingslied
Lied 52 “Erkentlik deur die dae”; NSG 190 “Goddelike liefdebande”

Seën

Trinitaries

Antwoord

Die gemeente sing “Amen” Lied 312-315; NSG 335, 356.

PREEKSTUDIE – JEREMIA 4:11-12, 22-28

Teks

Jeremia 4 is `n komplekse teks met `n verskeidenheid genre-elemente waarvan die samehang nie sonder meer duidelik is nie, met onverwagte oorgange van poësie na prosa en sonder `n deurlopende spreker. Die verweefdheid van woordgebruik en motiewe maak dit onwaarskynlik dat dit `n blote potpourri van los elemente is. Watter verse as teks gekies word, bepaal watter aksent in die preek gelê sal word. Daarom behandel ons eers die hele gedeelte oorsigtelik.

1.  Die eerste 4 verse bevat baie sterk bewoorde oproepe tot bekering. Dit sluit direk aan by hoofstuk 3, veral vanaf vers 6, terwyl die bekeringsmotief nie prominent in die res van hoofstuk 4 en verder voorkom nie. Kommentare is dit redelik eens dat `n nuwe eenheid by 4:5 begin, wat deurloop tot aan die einde van hoofstuk 6, of selfs tot die einde van hoofstuk 9. In hierdie hoofstukke word die aanslag van die Babiloniese magte in die laaste jare van die bestaan van die Judese ryk (605-586 vC) op dramatiese wyse aangekondig en beskryf.

2.  Vers 5-8 is `n opdrag van die Here (“ek”:6) aan Jeremia om die volk, en in besonder die inwoners van Jerusalem (“ons”:8), op te roep tot `n noodtoestand weens die “onheil uit die Noorde”, die “leeu uit die bos” (die leeu was oa een van die heraldiese simbole van die Babiloniese konings). Die ramshoring en vaandel is beide simbole van alarm maak en van mobilisering, maar hier nie tot aanval (vgl 21) nie, maar om te vlug. Die hele bevolking word opgeroep om in Jerusalem skuiling te soek, want al die kwesbare plattelandse stede gaan verwoes word. Hierdie motief van die verwoesting van die land is die deurlopende tema van hoofstuk 4. Die ramp word herhaaldelik aan die oordeel (vlammende woede:26) van die Here oor die sonde van die volk toegeskryf (6c, 8b, 12, 17c-18, 27-28).  

3.  Vers 9 is `n afsonderlike uitspraak deur die Here waarin die radeloosheid en verslaenheid van die volksleiers beskryf word. Hulle verwagtings dat die Babiloniërs die land nie sal vernietig nie (vgl 6:13-14) lê aan flarde. As komplement van hierdie uitspraak voeg Jeremia in vers 10 ook sy eie aanklag by; hy beskuldig die Here dat Hyself hulle bedrieg het. Die agtergrond van die leiers se (misplaaste) hoop en Jeremia se beskuldiging is die sogenaamde Sionsteologie, naamlik die beloftes aan Dawid en Jerusalem, dat dit sy ewige woning is en Hy dit nie sal prysgee nie. Hierin sien ‘n mens die gevaar dat as `n teologiese perspektief ideologies word, mens blind kan raak om die tekens van die tye reg te lees. In die tyd van Jeremia was dit die (deuteronomistiese) verbondsteologie wat die perspektief moes bepaal, naamlik dat die onbekeerlikheid van die volk en hul leiers noodwendig God se oordeel meebring, soos wat nou inderdaad die geval was. Dit is alleen deur hartgrondige bekering (4:1-4,14) wat daar heil moontlik is.

4.  Vers 11-12 verwoord die aankondiging van onheil in vers 5-9, in `n metafoor van `n gloeiende woestynwind wat alle lewe vernietig. Die teenstelling met die ligte wind wat normaalweg vir die uitwan van graan dien (beeld van suiwering), suggereer dat hulle nie hierdie aanslag, anders as die voriges, gaan oorleef nie. Alhoewel hierdie verse (vgl Leesrooster se tekskeuse) die vorige verse goed opsom, ontbreek dit aan die sterk emosionele geladenheid van veral vers 8a en 9-10. Die krag waarmee emosies in die hoofstuk verwoord word (vgl 14c en 18c-21), is al beskryf as van die mees dramatiese in die wêreldliteratuur!

5.  In vers 13-18 praat Jeremia weer namens die Here (17), maar hy vereenselwig hom diepgaande met die nood van die bevolking (13c). Die spoed waarmee die vyandige leërs aankom (13a, wat aansluit by die voorafgaande windmetafoor), word dramaties verwoord in die rangskikking van geografiese verwysings tot by Jerusalem, wat hulle nou met hulle krygsgeskreeu omsingel. Weer eens word die skuld van die volk met sterk uitdrukkings benadruk.  

6.  In vers 19-21 verwoord Jeremia, ook namens die inwoners van die land en van Jerusalem (20cd), emosies van angs en hopeloosheid soos net `n mens wat self so `n oorlogservaring beleef het, dit kan doen. Die wyse waarop verskillende terme vir “verwoes(ting)” gebruik word, verwoord dramaties die intensiteit van die ervaring; verwoesting kan as die tematiese kern van die hoofstuk gesien word (vgl 6, 13, 23-27).  

7.  In vers 22 komplementeer die klaagrede van die Here dié van Jeremia in die vorige verse (19-21); ook Hy ly onder die toestand! Die vers verwoord weer die skuldmotief wat deur die hoofstuk vleg. As ‘n mens diep oor die uitdrukkings dink, besef jy hoe goddeloos die goddeloosheid van gelowiges (“my volk”) kan wees.  

8.  Vers 23-27 bied `n visioenêre beskrywing van die toestand van die land na afloop van die aanslag. Die verse kan as retoriese kunsgreep met herhalings, vervlegting van motiewe en sinspelings, in woordkeuse en werkwoordtye beskryf word. Enersyds word dit geteken as terugkeer na die oer-chaos van Genesis 1:1-2: “onbewoonbaar” (1988-vertaling) is die presiese uitdrukking vir “woes en leeg” (1933); daar’s geen lig meer; mens en dier is daar nie meer nie. Andersyds skemer apokaliptiese motiewe deur, wat dikwels by profete met die “dag van die Here” (vgl 4:9a) geassosieer word: alles is donker (vgl Amos 5:18, 8:9); berge en heuwels, simbole van stabiliteit, is letterlik “lig”, hulle word rondgegooi deur aardbewings (Eseg 38:19-20). Die vrugbare tuingrond/vrugteboord (26, dalk sinspeling op Gen 2), die simbool van die beloofde land (Jer 2:6-7), het `n woestyn geword, die direkte teendeel van die verwagting van die eskatologiese heilstyd in Jesaja 32:15-16. Ook al die stede lê vernietig. Natuur en kultuur is verwoes! Vers 27 vat die vorige beskrywing saam, maar bring `n dramatiese kinkel in die prentjie; terwyl alles verwoes is, is die verwoesting nie volkome nie (vgl die dubbele gebruik van kōl). Baie verklaarders het al probeer om vers 27b aan te pas om die skynbare teenstrydigheid op te los, maar geeneen bevredig nie (vgl Lundblom). Selfs al is hierdie verwoesting so volkome (28), is dit nie die einde nie (vgl 5:10b, 18).

9.  Vers 29-31 ontmasker die verwagting van diegene in Jerusalem wat steeds gehoop het hulle bondgenote sal uitkoms bring, dalk met verwysing na Egipte (vgl Jer 42ev). Die verse vorm reeds ‘n oorgang na hoofstuk 5.  

Konteks

Die historiese konteks van die profesieë is duidelik die laaste aantal jare van die bestaan van die Judese ryk, waartydens Jeremia opgetree het (Jer 1:2-3). Watter een van die aanslae van die Babiloniese leërs soos dit in 2 Konings 24-25 beskryf word in watter verse ter sprake is, is nie duidelik nie, maar ook nie van deurslaggewende belang nie. Die onstabiliteit, onstuimigheid en verwarring en verwoesting wat in die tyd ervaar is, word juis op besondere wyse in Jeremia 4 verwoord.

Literêr vorm hoofstuk 4 die inleiding tot die profesieë oor die onafwendbaarheid van die oordeel (4:5-9:26). Die feit dat die gebeure God se oordeel oor die volk se sonde is, word sterk beklemtoon, terwyl daar tog hoop bly vir `n toekoms ná die oordeel (4:27b, 5:10b, 18). In die groter kanoniese verband in samehang met hoofstuk 3:5-4:4, waar die aksent op die oproep tot bekering val (vgl 4:14a), word ons hoofstuk juis `n beklemtoning van die gevaar van onbekeerlikheid. Juis hierin lê die boodskap vir volgende geslagte. Hierdie beskrywing wat met die land en Jerusalem onder die aanslag van die Babiloniese leërs as oordeel van God gebeur het, wil alle latere geslagte tot besinning roep. Enkele verklaarders sien in die retoriese vraag in vers 30 “Maar jy, wat maak jy nou?” ‘n oop uitdaging aan alle latere hoorders van die teks.

Waar die teks so uitdruklik oor God se onafwendbare oordeel oor sonde handel, is dit nodig om ons net weer te herinner aan die verbande waarbinne die Ou Testament oor oordeel praat. Eerstens moet dit binne die verband van die verbond tussen God en Israel gesien word. Volgens die deuteronomistiese teologie, wat op die verbond gebaseer is, beteken ontrou aan God deur ongehoorsaamheid aan die wet en deur vertroue op ander behalwe God (op afgode of ander nasies) verbondsbreuk, en dit bring sy oordeel. Bekering, terugkeer na Hom, bring verlossing. Getrouheid aan Hom alleen bring sy seën. In die profetiese prediking in tye van ontrou is hierdie vier konsepte met `n goue draad verbind; ontrou bring oordeel, bekering bring verlossing. Soms lê die profete klem op die sonde van die volk, ander kere op die oordeel (soos in ons teks). Die twee staan altyd in verband met mekaar en is altyd gerig op bekering, al is die verband ook nie eksplisiet nie. Die verband tussen sonde en oordeel is in die Nuwe Testament nie minder ernstig nie, inteendeel, dis so ernstig dat Hy selfs sy eie Seun nie gespaar het nie.  Maar juis omdat dit sy lewe gekos het, maak dit ook bekering nie minder ernstig nie . . . In die Ou Testament is die oordeel in hierdie werklikheid, duskant die graf, voltrek. Die Nuwe Testament bring die perspektief van die toekomstige werklikheid by, maar te maklik verlê ons dit totaal na daardie werklikheid . . . Hierbenewens is oordeel in die Ou Testament meestal korporatief deur die hele volk ervaar, `n perspektief wat ons in die nuwe bedeling te maklik prysgee ten koste van `n eensydige indiwidualisering. Terwyl lyding, in watter vorm ook al, in die Ou Testament hoofsaaklik aan persoonlike of korporatiewe sonde toegeskryf word, kom ook daar al perspektiewe op lyding van onskuldiges na vore (veral Job, Ps 73, Jes 53). Dis nodig om laasgenoemde aspekte, veral die ervaring van oordeel in hierdie lewe, van die korporatiewe aard van lyding en ook van lyding van onskuldiges, behoorlik te deurdink, veral as oor Jeremia 4 gepreek gaan word in die lyn wat hier voorgestel word.

Die teksgedeeltes wat in die Leesrooster saam met Jeremia 4 aangegee word, sluit by verskillende aksente uit die teks aan: Psalm 14 handel oor die verdorwenheid van die mens en sluit by Jeremia 4:22 aan; I Timoteus 1:12-17 is Paulus se dankgebed dat God hom wat die ellendigste van alle sondaars was uit genade deur Jesus gered het. `n Preek, in lyn hiermee, oor Jeremia 4 sal dus die aksent laat val op die groot verskil tussen wat `n mens was en verdien, en wat God jou uit genade maak, deur geloof in Jesus Christus; Lukas 15:1-10 sluit hierby aan, met die gelykenisse van God se omgee vir verlorenes en sy begeerte dat hulle tot inkeer sal kom. Beide dié tekste suggereer dat oor bekering gepreek sal word. Alhoewel bekering wel in wyer verband van Jeremia 4 ter sprake is, maak dit nie die kern van die hoofstuk uit nie. Daar is baie ander “beter” bekeringstekste in Jeremia, soos 3:6-4:4.

Christine Pillington lig die volgende punte uit: die “onvergeeflike sonde” van onbekeerlikheid (4:22); dat God deur historiese gebeure en natuurrampe mense en die ekologie tref; verdagmaking van diegene wat teen kern en ekologiese rampe waarsku, wat nie altyd gelowiges is nie, maar dikwels die “clear sighted” kunstenaars of drukgroepe; aansluiting by 1 Korintiërs 1-2, oor waar ware wysheid lê. Sy behandel hier die vrae (en noodwendige meningsverskil) wat die ontdekking van die menslike genoom veral vir die kerk meebring: is dit regverdigbare beheersing van die natuur as deel van ons kultuuropdrag, of is dit `n grensoorskryding, `n menslike vergrype teen God. Wat sou die gevolge daarvan kon wees?

Die verse uit Jeremia 4 wat deur die Leesrooster aangegee word, som die inhoud van die verwoestende aanslag as oordeel van God goed op (4:11-12) met die beskrywing van die gevolge van die aanval (22-28). Ongelukkig val kernelemente in dié tekskeuse uit, naamlik die dringendheid van die oproep en die uitsonderlike verwoording van die nood van diegene wat die aanslag beleef. Ook die kernbegrip “verwoes” val hier uit. Indien die hele hoofstuk te lank sou wees om voor te lees, stel ons voor dat vers 5-8 en (13-18-) 19-28 as teks gebruik word. Ons voorstel is dat die hoofstuk gebruik word om die gemeente onder die indruk te bring van die verskrikking, die lyding en verwoesting in die wêreld waarvoor ons so ongelooflik afgestomp geraak het. Dit is nodig dat die kerk die ellende van mense en die natuur, wat die gevolge is van menslike verdorwenheid en goddeloosheid, weer ‘n slag te sien vir wat dit is en wat dit doen. Dit neem tyd vir die rykdom van die beeldgebruik en die krag van die emosies wat beskryf word, om tot jou as leser deur te dring – gebruik tyd daarvoor!

Preekvoorstel

Begin deur te vertel van `n insident wat jy beleef en jou diepste wese geskok en ontroer het. Vir my was dit toe ek onlangs teen skemer kort na `n verwoestende brand in `n plakkersgebied gestaan het waar mense radeloos in die nog smeulende as vir iets wat nog bruikbaar was, staan en grawe het … Stel dit teenoor die vele tonele van verwoesting en geweld wat byna romanties in films en vermaak opgedis word. Dit het tot gevolg dat ons ook vryblywend op TV-nuus tonele van rampe en ongelukke, van hongersnood en siekte sien sonder om te sien …

Met digitale tegnologie kan tonele van verskillende rampe, verwoesting en lyding vir die gemeente geflits word. Begin dan met die ondersoekende vraag: Hoe het jy as gelowige gevoel toe jy die tonele sien, wat doen dit aan jou? Mense wat self al sulke situasies beleef het, self al in `n aanval of ongeluk was, sal die beelde, of die beskrywing daarvan, totaal anders beleef as diegene wat nie sulke ervarings ken nie. Die doel is om die gemeente op `n dieper vlak, aan die bas, in die ingewande (4:19), te laat ervaar wat elke dag met mense en in die ekologie (4:23-28) gebeur.

Neem die gemeente op `n reis deur die landskap van ellende op ons drumpel en oor die wêreld. Help die gemeente om nuut te kyk na oorlog, hongersnood, vlugtelinge, na die onsekerheid en vrees, die fisieke en emosionele pyn en angs waarmee mense leef, dikwels `n leeftyd lank. Meestal is dit die kleintjies, die magteloses, vroue en kinders en bejaardes, die onskuldiges wat die meeste ly. Ook natuurrampe, oorstromings en droogtes, brande (plakkerskampe) bring ellende op groot skaal. Ontwikkeling rig onherstelbare skade aan die natuur aan, spesies word uitgewis; besoedeling en uitputting van hulpbronne bring telkens nuwe ellendes mee. Diktature (die Amerikaners het blykbaar `n obsessie met oorlog; hulle het elke keer `n nuwe oorlog as onderwerp vir films nodig – om die mensdom verder in sy ongevoeligheid in te sus!), mag en geld (bendes, dwelms), wanaangepaste mense en versteurde verhoudings bring onmeetbare lyding van verkragtings, gesinsgeweld en molestering.

Mens kan oneindig aangaan met die opnoem van vorms van ellende en verwoesting vandag (die Engelse woord “devastation” het vir my gevoel dieper gevoelswaarde). Die punt is dat dit in die meeste gevalle op die een of ander manier die gevolg van menslike toedoen is, van doodgewone verdorwenheid (4:22), van eie belang en selfsug, van jaag na mag en geld. Dalk voel die kerk en gelowiges dat hulle nie verantwoordelik is nie, nie die aanstigters of oortreders is nie. Maar solank ons die voortwoekering van ellende en verwoesting en die oorsake daarvan op watter vlak ook al ooglopend toelaat en so bedwelmd is daardeur dat dit ons nie meer in ons diepste wese aangryp en betrokke maak nie, soos vir Jeremia, is ons onverskoonbaar aandadig aan die “devastation” wat mense en die natuur beleef.

Jeremia 4 kan ons help om as gelowiges met skok en afgryse te sien en met pyn en klae vervul te word, dat ons knieë leer knak oor wat in die wêreld gebeur. Maar om ook voor God te knak in weeklaag en skuldbelydenis, in smeking om sy genade wat dinge anders kan maak. Dit is die wêreld wat God so liefhet dat Hy sy Seun gestuur het; dit is die wêreld waarvoor Christus gesterf het. Konings en regimes, ideologieë, globale ekonomie is in sy mag, sê Jeremia, sê die Bybel, sê die kruis en die opstanding. Al sê die Bybel dat ellende sal toeneem soos die einde nader kom, is die bekering van individue, veral ook dié wat vir pyn en geweld verantwoordelik is, die opdrag van die kerk. Ons het `n taak om verwoestende praktyke en sisteme te ontmasker en daadwerklik in die Naam van die lewende Jesus en deur die lewendmakende Gees teen te staan. Gebed, klae en smeking is die beginpunt, maar ook die bedding van waaruit die kerk, en dus elke gemeente in haar eie omstandighede, met profetiese moed moet opstaan téén verval en vír die lydendes.

Slot: Oor die Duitse Jodevervolging, oor die Wes-Afrikaanse volksmoorde, oor apartheid sê ons: “Nooit weer nie!”  Waarom sê ons dit, in die Naam van Christus, nie ook vir vernietigende regimes en sisteme, vir bendes en dwelmkartelle, vir patriargale denkpatrone, vir onvoldoende dienslewering nie? Die paradoks van die evangelie sê: Al is alles verwoes, verseker God: dis nooit heeltemal nie (4:27).

Ek het die teks/preek in Lydenstyd gepreek. Beeldmateriaal wat in die preek gebruik kan word, is beskikbaar op www.ngk.welgemoed.org.za onder “Buvton Preekstudies”; vir intrede is Jesaja 42:1-4 gebruik, met `n rangskikking wat die geknakte riet en rokende lamp uitbeeld;  skuld: Rom 8:18-25;  in die preek is Klaagliedere 2:11-13 gelees, met beeldmateriaal. Dit kan ook elders in liturgie ingepas word.

